O adxectivo
Os adxectivos cualificativos son palabras que indican calidades do substantivo ao que acompañan, co cal concordan en xénero e número.
· Desde o punto de vista morfolóxico, o adxectivo está formado por un lexema (que lle achega o significado léxico) e por morfemas gramaticais de xénero e número, tomados do substantivo.
Ex: bonit- (lexema) / -o (morfema de xénero) / -s (morfema de número).
· Desde o punto de vista sintáctico, o adxectivo funciona como modificador do núcleo da frase nominal. Ex: O can branco.
Os adxectivos cualificativos poden clasificarse en dous tipos: explicativos ou epítetos ou especificativos.

· Explicativos ou epítetos: son aqueles que expresan unha calidade propia do substantivo, polo que non lle engaden ningún trazo caracterizador. Poden aparecer antepostos ou pospostos ao substantivo. Ex: neve branca, sangue vermello.
· Especificativos: son aqueles que expresan unha calidade que pode ser propia, ou non, do substantivo, polo que restrinxen a extensión do significado deste. Adoitan aparecer pospostos, pero, ás veces, tamén poden ir antepostos. Ex: can peludo, muller alta, neno pequeno...
· É posible que a diferente posición dun adxectivo varíe o seu significado. Ex: É unha simple persoa / É unha persoa simple. O común é que a anteposición indique unha valoración máis subxectiva, mentres que a posposición é a posición non marcada e, polo tanto, máis obxectiva.
O xénero e o número non son propios do adxectivo, é dicir, son tomados do substantivo que acompaña a ese adxectivo. Ex: cabalos brancos.
· A respecto do xénero, existen dous tipos de adxectivos cualificativos:
. Invariables: non varían de forma, xa sexa masculino ou feminino o substantivo que acompañen. Ex: azul, grande, fácil...
. Con flexión de xénero: varían de forma dependendo se acompañan a substantivos masculinos ou femininos. Ex: malo/mala, vermello/vermella, bo/boa...
En canto ao número, a maior parte dos adxectivos cualificativos presentan flexión de número e forman o plural seguindo as mesmas normas de formación do plural en substantivos. Ex: fácil/fáciles, grande/grandes, israelí/israelís.





Os graos do adxectivo
O adxectivo ten tres graos: positivo, comparativo e superlativo.
. Positivo: o adxectivo indica simplemente a calidade expresada, sen ningún tipo de intensificación ou gradación. Ex: persoa divertida, cadro expresionista...
. Comparativo: o adxectivo establece relación de calidade entre dous termos. Segundo o tipo de comparación, esta pode ser de igualdade, de superioridade ou de inferioridade. Ex: O meu fillo é tan listo coma o teu/ O meu fillo é máis listo có teu / O meu fillo é menos listo có teu.
. Superlativo: o adxectivo expresa a calidade no seu grao máximo. Ex: neno superfeliz, nena moi asisada, can simpatiquísimo...
O grao comparativo pode formarse de dous xeitos: de forma sintética ou de forma analítica.
. Forma sintética: o adxectivo non precisa os adverbios máis ou menos. Ex: O meu coche é mellor có teu. // O meu coche é máis mellor có teu*
. Forma analítica: o adxectivo forma parte dunha estrutura xunto cos adverbios máis, menos e a conxunción que ou como.

Graos do adxectivo
As calidades expresadas por un adxectivo poden ser graduables, por iso se establecen tres tipos de grao: positivo, comparativo e superlativo. 
	Grao positivo
	Indica unha calidade sen ningunha intensidade nin comparación.

	
	A miña irmá é intelixente.

	Grao comparativo
	Indica unha calidade en comparación con outros elementos.

	
	Formas analíticas

	Inferioridade
	menos + adx. + ca (min, ti, el/ela, nós, vós, eles/elas)
	 A miña irmá é menos intelixente ca nós.

	
	
	
	menos + adx. + do que (verbo)
	 A miña irmá é menos intelixente do que ti pensabas.

	
	
	
	menos + adx. + que/ca (o resto de casos)
	A miña irmá é menos intelixente que/ca Lucas.

	
	
	Igualdade
*tamén se admite o comparativo de igualde formado con “igual de”.
	tan + adx. + coma (min, ti, el/ela, nós, vós, eles/elas)
	A miña irmá é tan intelixente coma min.

	
	
	
	tan + adx. + como (verbo)
	A miña irmá é tan intelixente como pensaba a miña avoa.

	
	
	
	tan + adx. + como/coma (o resto de casos)
	A miña irmá é tan intelixente como/coma Lucas.

	
	
	Superioridade
	máis+ adx. + ca (min, ti, el/ela, nós, vós, eles/elas)
	A miña irmá é máis intelixente ca ti.

	
	
	
	máis+ adx. + do que (verbo)
	A miña irmá é máis intelixente do que pensaba.

	
	
	
	máis+ adx. + que/ca (o resto de casos)
	A miña irmá é máis intelixente que/ca Lucas.

	
	Formas sintéticas
	*cadro inferior



	Grao superlativo
	Indícase unha calidade no seu grao máis alto.

	
	Absoluto: indícase a cualidade no grao máis alto, sen establecer comparacións.
	Formas analíticas
(‘máis de unha palabra’)
	· Adverbios: moi, bastante, ben…
· Adverbios rematados en -mente
· Adverbios “abondo” posposto
· Repetición do adxectivo
	A miña irmá é moi intelixente.
Ela é incriblemente intelixente.
Ela é intelixente abondo para facelo.
Ela é intelixente, intelixente.

	
	
	Formas sintéticas
(‘unha soa palabra’
	· Sufixo -ísimo
· Sufixo -érrimo (máis culto)
· Prefixos hiper-, super-, ultra-...
· Formas derivadas do latín*
*cadro inferior
	A miña irmá é intelixentísima.

A miña irmá é superintelixente. 

	
	Relativo: indícase a cualidade no grao máis alto a respecto dun conxunto.
	artigo + máis/menos + adx. grao positivo + de/entre + 2º termo
	A miña irmá é a máis intelixente da súa clase.
A miña irmá é a menos intelixente da familia. 









	FORMAS SINTÉTICAS DERIVADAS DO LATÍN

	GRAO POSITIVO
	GRAO COMPARATIVO
	GRAO SUPERLATIVO

	grande
	maior
	máximo

	pequeno
	menor
	mínimo

	bo
	mellor
	óptimo

	malo
	peor
	pésimo

	alto
	superior
	supremo

	baixo
	inferior
	ínfimo

ACTIVIDADES
1. Indica o grao en que se atopan os adxectivos nas seguintes oracións: 
Este monte foi o máis queimado da provincia. 
A nosa leira está máis anegada que a vosa. 
David sempre foi máis rápido ca ti, pero despois da carreira do luns decatácheste de que es ti máis lento ca ninguén. 
O seu diálogo é paupérrimo, fala moito, pero non ten nin unha soa idea interesante. 
O 21 de decembro é o día máis curto do ano. 
Catuxa ten o pelo longuísimo e non quere cortalo ata a lúa nova. A letra de Alberte é menos clara que a de Daniel. 
Breogán é tan alto coma María, pero ten os pés máis grandes. Onte foi un día ben caloroso; fomos á praia e volvemos queimadísimos. 
2. Completa as seguintes oracións coa conxunción comparativa axeitada, incluíndo o determinante artigo ou facendo contracción cando sexa necesario: 
Sempre me gustaron máis as ameixas ............... os mexillóns. Brais deu rematado a sobremesa antes .............. nós. 
Por facéreno mellor .............. túa irmá, víronse recompensados. Este restaurante non é tan caro ............. aquel. 
Elas respectaron tanto á veciña .............. avós. 
Aínda que faga tanto ............ di, non llo cremos. 
No verán prefiro ir a Boiro ................. Coruña, aínda que sempre hai máis xente na praia ............ na aldea. 
Resultou un partido moito máis emocionante ............ esperabamos. O señor Xosé non é tan maior ................ parece. 
Ao final chegou Alba antes .......... min. 
Túa irmá sempre foi máis fedello ......... Andrea. 
Díxome que a mestra sempre lle berra máis a el ............ rapazas. 

